
   
 
Seider zehn Johr feiert die Tanzgrupp „Edelweiß“ Kerwei in Detta 
Ufmarsch mit 100 Trachtephaare 
 
Kennt der eich vorstelle, wie dass es bei eener Kerwei Ende Juli, bei Temperature bis zu fascht 35 Grad 
zugang is? Ich kann eich saan, es war e gelungenes Fescht in Detta, die Kerwei is am 20. Juli 2024 zu 
Ehre der Heiliche Anna un Joachim, Schutzpatrone der römisch-katholisch Kerch, abghal wore. Un mer 
hat vill zu schaue un zu staune ghat. Weil die Kerweiphaare sin aus verschiedene Banater Ortschafte un 
sogar aus Ungarn angereist. Ihre Trachte ware zwar verschieden, doch Walzer un Polka han se alli tanze 
kenne. 
Elena un Gerhart Şamanţu sin die Leiter der Gruppe „Edelweiß“, de Vetter Gerhart is seit zehn Johr ach 
de Vorsitzendi vum Dettaer Deitsche Forum. Sie han uns verrot: „Die letschti Kerwei in Detta vor der 
Wende war im Johr 1987. Doch es war meh e herrischi Kerwei. Die Mädle hans Dirndl un die Buwe de 
Anzuch anghat. Erschter vor gudi drei Johr han mer unser Edelweiss-Gruppe gegrind un han ach 
schwowischi Trachte genäht. Derbei hat uns Edith Singer, die Leiterin vum Temeschwarer 
Jugendtrachteverein Banater Rosmarein hilfreich zur Seit gstann un berotschlacht. Un dann han mer uns 
vorghol, schwowisch Kerwei zu feire, was uns ach gelung is. Weil for uns Jugendaustausch stark 
wichtich is, sin mer gut Freind mit alli Banater Tanzgruppen, mir feire villi Feschte gemeinsam. So 
kenne die Jugendliche mitnaner iwer ihre Trachte un die notwendiche Tanzschritte rede, sie schließe 
Freindschafte. Mir han de Jugendaustausch sogar ausgedehnt, ware zu Besuch bei de Ungarndeitsche un 
han se derezeit ach zu uns uf Detta ingelad“. 
Alli Anwesendi ware begeischtert, wie akkurat die Trachte hergericht ware, wie flott die Dettaer un ihre 
Gäscht tanze han kenne un wie stolz se de Kerweizuch mitm ufgeputzte Rosmareinstrauss angfiehrt han. 
Schun am friehe Morjet sin die Mitglieder der Trachtengrupp „Edelweiß“ im scheene Kulturzentrum 
Detta ingetroff. Ihre Eltre han Tatzle mit Kuche, Salzgebäck un Senwitsch, awer ach Wasser un Saft 
gebrung, wie des sich bei eener Kerwei gheert. So han se ihre Gäscht erwart un bewirt. De Ufmarsch 
dorch die Stadt is vun der Banater Musikante begleit wore un war enzichartich, die Segnung vum 
Rosmareinstrauß ergreifend. Am Nohmittach han alli Kerwei-Gruppen e wunnerscheenes 
Kulturprogramm gebot un owets fescht beim Baal es Tanzbeen gschwung. 
 
E Edelweiß ufm Kerweihut..... 
..... steht em Vortänzer aarich gut 
 
In Detta is vor zehn Johr die Tanzgruppe „Edelweiß“ ins Lewe geruft gin. Gerhart Şamanţu, 
Vorsitzender vum deitsche Ortsforums, un sei Frau Elena han sich domols vorghol, Sitten un Bräuche 
der Banater Schwowe zu pflege un an die jungi Generation weiter zu gin. Am Anfang ware die 
Jugendliche nit sehr an dem Projekt intressiert. For e schwowischi Kerwei feire, do sin erschter nor vier 
Phaare zamm kumm. Doch mit der Zeit hat des sich geännert. Immer mehr Schiller han begeischtert 
mitgemacht. Es sin Trachte nohgenäht, Leiwle gschneidert un Hiet ufgeputzt gin un dorch Detta hats 
gschallt „Buwe was han mer heit“? 
Die Tanzgruppe „Edelweiß“ hat Kontakte zu anri Kulturguppen ufghol, hat sich mit dene ausgetauscht. 
Zum Freundeskreis Schwäbischer Jugendlicher Hartian/Ungarn gibt's ach gegenseitichi Treffe un 
Mitmache bei verschiedene Veranstaltungen.  
Zurzeit besteht „Edelweiß“ aus vier Gruppen: Mini, Midi, Maxi un Erwachseni. Zu ihrem zehnte 
Geburtstach han Gerhart un Elena sich was Besonderes vorghol. Die Mädle han schun mehrere 
Trachtekleider. Doch die Buwe solle e Kerweihut krien, der se nimi sozusaan im Ecke stehn losst.  
Sie han schun vor längeri Zeit de Anton Wittmann aus Balingen kennengelernt,  der als Hobby es 
Ufputze vun Kerweihiet hat. Sie han mitm Vetter Toni berotschlacht  un sin iwerens kumm, de Dettaer 
Kerweihut soll mit Edelweiß Streisschen ufgeputzt were. Gsaat un gemacht. De Vetter Toni is uf Detta 
zur Kerwei kumm un hat e Hut mitgebrung,  der war mit Bliemcher weiss, rosa un bloo, mit 
Spiegelcher, Bänner un Edelweiß-Streisscher ufgeputzt. Weil der Hut alli gut gfall hat, is de Vetter Toni 
jetz wieder an der Arweit, for alli Dettaer Kerweibuwe solche Hiet ufzuputze. 

